
Назарова Татьяна Алексеевна
Тэма: "Кружацца сняжынкі, нібы ў дзіўным сне" (пазакласнае чытанне)
Мэта: знаёміць з творамі Н. Галіноўскай; узбагачаць слоўнікавы запас, садзейнічаць развіццю мовы, памяці; выхоўваць беражлівыя адносіны да наваколля.

Абсталяванне: сшытак 2 для пазакласнага чытання ў I класе "Кру​жацца сняжынкі, нібы ў дзіўным сне" (Мінск : Пачатковая школа, 2010), рэпрадукцыя карціны А. Пластава "Першы снег", партрэт Н. Галіноўскай, каляровыя алоўкі, фанаграмы, папяровыя сняжынкі, ватныя "снежкі", канверт з зімовымі прыкметамі.

Ход урока

1. Арганізацыйны момант. 
Настаўнік.

Стаў настаўнік каля дошкі —

Разам папрацуем трошкі.

Розум у сэрца ўкладзіце,

Часам, дзеці, даражыце!

Паважаныя вучні! Паглядзіце адзін на аднаго, усміхніцеся і пажадайце цудоўнага настрою і актыўнай працы.

2. Уводзіны ў тэму. 
Настаўнік. Паслухайце ўважліва загадку і скажыце, пра якую пару года мы будзем сёння з вамі гаварыць.

За вокнамі гуляе вецер,

Шуміць мяцеліцаю злой.

I замяло ўсё на свеце —

Зямля пакрыта сівізной.

(Зіма)(Слайд 1)
3. Работа па тэме.

Дзеці разглядаюць карціну А. Пластава "Першы снег. (Слайд 2)
Настаўнік. Гэта карціна напісана Аркадзем Пластавым у 1946 годзе. Мастак перадаў прыгажосць зімовага дня. Мякка і легка падаюць з неба пушыстыя сняжынкі, засцілаючы зямлю белым покрывам.

Дзеці з радасцю і здзіўленнем успрымаюць першы снегапад. Мы бачым узаемасувязь чалавека і прыроды.
Колеравая гама карціны пяшчотная, чыстая, рэалістычная. Ад твора павявае радасцю, дабрынёй, спакоем.

Вучні адгадваюць загадку: 
Што за зорачкі такія? 
Узяць — дык цэлая бяда! 
Як спадаюць — выразныя, 
А ў руку вазьмі — вада. 
(Сняжынкі) (Слайд 3)
Клас завучвае чатырохрадкоўе са с. 4 сшытка.

Настаўнік паказвае партрэт Н. Галіноўскай і знаёміць дзяцей з яе творчасцю. (Слайд 4)
Ніна Васільеўна Галіноўская нарадзілася 18 снежня 1935 года на Магілёўшчыне ў вёсачцы Вялікія Лазіцы ў дружнай сялянскай сям'і. Маці Ніны Надзея Мікалаеўна ведала шмат казак, любіла спяваць, чытала дзецям па памяці вершы Янкі Купалы і Якуба Коласа, урыўкі з казак Пушкіна. Руплівым гаспадаром, добрым сем'янінам, спагадлівым, шчырым чалавекам быў бацька Ніны Галіноўскай Васіль Фролавіч, выдатны цясляр,хлебароб.

Старэнькая хатка, у якой жыла сям'я, у маленстве здавалася Ніне чарадзейнай, таму што там панавалі любоў, згода, добразычлівасць, было вельмі ўтульна і сонечна.

Змалку паэтка параднілася з прыродай, яна верыла, што дрэвы, кветкі, птушкі адчуваюць яе настрой, разумеюць яе словы. Дзяўчына гутарыла з імі, як з сябрамі, і здавалася, што і ёй нешта хочуць сказаць галінка яблыні, што стукаецца ў акенца, сонейка, якое будзіць яе ўранку сваімі ласкавымі прамянямі. Змалку Ніна з любоўю ставілася да ўсіх жывых істот, кідалася ратаваць жабку, баялася наступіць на коніка ці жучка.

Ніна Васільеўна Галіноўская — прызнаны майстар дзіцячай паэзіі.

Сваю першую кніжку, якая ўбачыла свет у 1962 годзе, паэтка назвала проста і слаўна — "Давайце пазнаёмімся". (Слайд 5)
Такой назвай яна нібы працягнула дзецям руку для сяброўства, і яно адбылося. Усе дзеці з цікавасцю слухаюць і чытаюць творы Ніны Галіноўскай, з задавальненнем вучаць іх на памяць. Малым імпануюць інтанацыі дабрыні, даверу, займальнасць, гумар, элементы гульні.

У 2000 годзе кніга "Клубок і Калабок" была адзначана літаратурнай прэміяй імя Янкі Маўра.

Настаўнік чытае твор Н. Галіноўскай "Зіма. Снежань"(с. 1 сшытка).

Гутарка па змесце твора: назавіце першы месяц зімы. Чым пакрываецца зямля? Як выглядаюць дрэвы? Што ў тэксце сказана пра маленькія рачулкі, вялікія рэкі і азёры? Што сказана пра халодныя вятры і моцныя маразы? Калі ноч самая доўгая, а дзень самы кароткі? Якім выразам заканчваецца твор? Давайце разам паўторым і запомнім гэты выраз.

Настаўнік. А зараз адгадайце загадку.

Што за беленькая мушка

Апусцілася на вушка?

Ледзь чутно паказытала —

I праз міг яе не стала.

(Сняжынка) (Слайд 6)
Настаўнік. Дзеці, сняжынкі завіталі да нас у госці. Разгарніце свае сшыткі на с. 5, уважліва разгледзьце сняжынкі і дамалюйце іх.

Вучні выконваюць задание.

Фізкультхвілінка

Вучні паўтараюць словы за настаўнікам і выконваюць адпаведныя рухі.

Мы сняжынкі, мы пушынкі — 
Дружна ўсе пакружымся. 
Мы, сняжынкі-балерынкі, 
Дзень і ноч усё кружымся. 
Станем дружна ўсе ў кружок — 
Атрымаецца сняжок.

Мы ўсе дрэўцы пабялілі,

Дахі пухам замялі,

Аксамітам зямлю ўкрылі 
I ад сцюжы збераглі.
1 -шы вучань.

Зіма хадою смелаю

Да нас прыйшла здаля,

I стала белай-белаю

Уся вакол зямля.

2-гі вучань.

Сняжыначкі-пушыначкі

Ляцелі матылькамі,

Над хмызамі над шызымі

Дыміліся дымкамі.

3-ці вучань.

Лётаюць, сыплюцца

Зоркі-сняжынкі.

Белыя, мяккія,

Быццам пушынкі.

Рэдка так сыплюцца

Ў вёсцы і ў полі.

Круцяцца, круцяцца

Ціха, паволі.

4-ты вучань.

Закружыліся сняжынкі

Нізка-нізка над зямлёй.

Ціха лётаюць пушынкі

Незлічонай чарадой.

Быццам тыя матылёчкі,

Весяляцца нездарма —

Адамкнула ўсе замочкі

Ў небе ім сама зіма!

      А. Дзеружынскі.

Настаўнік.

Завірухі і бураны,

Дзьміце над зямлёю,

Хай ляцяць да нас сняжынкі

Дружнаю сям'ёю!

3 'яўляюцца дзяўчынкі-сняжынкі (некалькі пераапранутых вучаніц), танцуюць пад музыку і асыпаюць вучняў папяровымі сняжынкамі.

Сняжынкі (разам).

Мы вясёлыя пушынкі,

I сябруем мы з зімой.

Мы сняжынкі-балерынкі,

Мы танцуем танец свой.

Ах, як хочацца нам болей

Пакружыцца над зямлёй!

Апускаемся паволі

I гамонім між сабой.

1 -я сняжынка.

Я саджуся на галінку!

2-я сняжынка.

Я — на плот!

3-я сняжынка.

А я — на дах!

4-я сняжынка.

Апушчуся на сцяжынку.

Сняжынкі (разам).

Мы закружым па палях.

Мы вясёлыя пушынкі,

Мы танцуем угары.

Мы сняжынкі-балерынкі,

Танец наш — для вас, сябры.

            И. Галіноўская.

Настаўнік. Свет сняжынкі абляцелі і прынеслі нам канверт.

Настаўнік вымае з канверта і чытае зімовыя прыкметы   
*Калі ўначы дрэвы ў шэрані —

днём снегу не будзе. 
*Шэрань — на мароз, туман — на

адлігу.

*Калі варона ў добрае надвор'е крычыць на ляту, то зіма будзе снежная, а лета — дажджлівае.

*Яснае неба зімою — к моцным маразам.

*Кот ляжыць сярод хаты — будзе цёпла, спіць на печы — на мароз.

*Перад маразамі дым з коміна ўзнімаецца слупамі, перад адлігаю — сцелецца.

Настаўнік. Дзеці, што гэта? 3 не​ба ўпаў, усю зямлю, як абрусам, за​ел аў. (Снег)

Артыкуляцыйная гімнастыка

Снег, сняжок,

Сейся на лужок,

Сыпся на палі,

Каб мы з хлебам былі.

Гульнёвая хвілінка

Гучыць вясёлая музыка. Дзеці гуляюць у снежкі, зробленыя з ваты, са словамі:

У снежкі мы гуляем брава,

Ах, якая гэта справа!

Любім мы мароз І снег,

Хай гучыць вясёлы смех!

Настаўнік.

Кружаць сняжынкі пухнатыя

Над палеткамі і над хатамі.

На лясы-верасы,

На мяжы-мярэжы

Лёг пасцілкаю белаю

Першы месяц зімы — ...

(снежань).

Вучні называюць усе зімовыя месяцы, выказваюць свае меркаванні наконт паходжання гэтых назваў.

Настаўнік чытае верш Н. Галіноўскай "Снежань"(с. 5 сшытка).

Клас выконвае задание на с. 6 сшытка.

3. Падвядзенне вынікаў. 
4. Рэфлексія.

